Legebiltzarreko Erregelamenduko 114.1 artikuluan ezarritakoa betez, agintzen dut Nafarroako Parlamentuko Aldizkari Ofizialean argitara dadin Dabid Anaut Peña jaunak egindako galderaren erantzuna, Foru Diputazioak emana, Nekazaritza, Arrantza, Elikadura eta Ingurumen Ministerioak Geoalcali enpresari eskatutako Muga Meategia Proiektuaren Testu Bateginari buruzkoa. Galdera argitaratu zen 2017ko otsailaren 24ko 37. Nafarroako Parlamentuko Aldizkari Ofizialean.

Iruñean, 2017ko martxoaren 17an

Lehendakaria: Ainhoa Aznárez Igarza

ERANTZUNA

EH Bildu Nafarroa parlamentu-taldeari atxikitako foru parlamentari Dabid Anaut Peña jaunak ondoren azaltzen den galderari idatziz erantzuteko eskatu du, eta ondotik dator Landa Garapeneko, Ingurumeneko eta Toki Administrazioko kontseilariaren erantzuna. Honako hauei buruzko informazioa eskatu da: “Parlamentu talde honek jakin duenez, Nekazaritza, Arrantza, Elikadura eta Ingurumen Ministerioak eskaera bat egin dio Mina Muga proiektuaren sustatzailea den Geolacali enpresari, Muga

Meategia Proiektuaren Testu Bategina idatz dezan.

Dokumentu hori, hain zuzen ere, espedienteak izan dituen askotariko aldaketak egoki definitzeko eta elkarrekin lotzeko eskatu da (meatze-ahoa, garraio-zintak, ustiatze-eremuak, plantaren egoera, txosten berriak, gehigarri ekonomikoak, linea elektrikoak, errepideak, baltsak, egindako

errekerimenduei emandako erantzunak…).

Testu bategin hori egindako askotariko aldaketen bilduma denez –eta horietako batzuk funtsezko aldaketak dira–, parlamentu talde honen ustez ezinbestekoa da Mina Muga proiektuaren ingurumen-inpaktuaren ebaluazioaren espedientea jendaurrean berriz jartzea, gure lurraldeari eta bertako biztanleei eragiten dieten proiektu handien tramitazioan gardentasuna berma dadin. Akordio programatikoan jasotako printzipio garrantzitsua da, izan ere, gardentasunarena.” (9-17/PES-00064). Hona hemen kontseilariaren erantzuna:

Egindako galdera:

Ezagutzen du Landa Garapeneko, Ingurumeneko eta Toki Administrazioko Departamentuak espedientean sartuko diren eta testu bateginean jasoko diren aldaketen eraginaren norainokoa? Zein da aldaketa horien zerrenda edo aurkibidea?

Erantzuna:

Landa Garapeneko, Ingurumeneko eta Toki Administrazioko Departamentuak, 2015eko abuztuaren 27an, txosten bat egin zuen proiektuari buruz eta jendaurrean jarritako ingurumen-inpaktuaren azterlanari buruz (kopia erantsi da). Txosten horretan jasotako zenbait alderdik aldaketak ekarriko lituzkete proiektuan, haren balizko ingurumen-inpaktua arintze aldera.

Jendaurreko izapidearen ondoren, Nekazaritza, Arrantza, Elikadura eta Ingurumen Ministerioak Ingurumenaren eta Uraren Zuzendaritza Nagusiari sustatzaileak erakunde horretan aurkeztutako gehigarri teknikoen zerrenda bat igorri dio. Agiri horien barruan azterlan batzuk badaude, proiektuaren zenbait alderditan eta haien balizko eraginetan sakontzen dutenak; halaber, zenbait aldaketa badakarte proiektuaren jatorrizko diseinuan, eraginak ahal den guztian gutxitzeko eta hainbat instantziak igorritako errekerimenduei erantzuteko. Honako hau da Ingurumeneko eta Lurraldearen Antolamenduko Zuzendaritza Nagusiak jaso duen ingurumen-inpaktuaren azterlanerako gehigarri teknikoen zerrenda:

Azterlan geoteknikoaren gaurkotzea.

Ebaketa geologikoak.

Sismikotasunari buruzko azterlana.

Dardarei buruzko azterlana.

Aztarna berriari buruzko oroitidazkia.

Trazadura elektriko berria.

Arkeologiari eta ondareari buruzko planoak.

Ugaztunen, saguzarren eta anfibioen presentziari buruzko azterlana.

Abifaunari buruzko azterlana.

Ur bero sanitarioaren instalazioa.

Ikusgarritasunari buruzko planoa.

Azterlan sozioekonomikoa.

Behin-behineko instalazioen planoa.

Hautsaren kontrolari buruzko fitxa.

Fauna igarotzeko fabrika-obren planoa eta fitxa.

Gai kimikoen fitxa.

Landa Garapeneko, Ingurumeneko eta Toki Administrazioko Departamentuak, bere eskumenen barruan, aurkeztutako dokumentazio teknikoa baloratu du, 2016ko urriaren 7an emandako txostenaren bitartez (kopia erantsi da). Txosten horren barruan zehazten dira, besteak beste, aurkeztutako dokumentazio berrian aldaketak izan dituzten alderdiak, bai eta, departamentu honen iritziz, gehigarrietan behar bezala jaso ez diren alderdiak ere; esate baterako, Aragoi Ibaiaren peko linea elektrikoaren lurpeko gurutzatzea, F zabortegiaren lekualdatzea edo izotza kentzeko gatz metak edukitzeko parkearen estaldura. Aipatu beharra dago eskatutako aldaketek ingurumen-inpaktuaren arintze bat badakartela, hasierako proiektuarekin alderatuta.

Galderan aipatzen den testu bategina Nekazaritza, Arrantza, Elikadura eta Ingurumen Ministerioak sustatzaileari eskatu dio, hasierako proiektuan egin diren aldaketa guztiak dokumentu bakarrean jasotze aldera, alde batera utzita zein den aldaketa horiek eskatu dituen erakundea.

Nekazaritza, Arrantza, Elikadura eta Ingurumen Ministerioak sustatzaileari igorritako 2016ko abenduaren 12ko errekerimenduaren testu osoaren kopia erantsi dugu, bai eta txosten horiek igortzeko azken idazkiaren, 2017ko urtarrilaren 24koaren, kopia ere.

Egindako galdera:

Egin al du Landa Garapeneko, Ingurumeneko eta Toki Administrazioko Departamentuak Mina Muga proiektuaren Ingurumen Inpaktuaren Ebaluazioaren Kudeaketarako Enkomienda sinatu zuten gainerako erakundeekin (Nekazaritza, Elikadura eta Ingurumen Ministerioko Ebaluaziorako Zuzendaritza Nagusia eta Aragoiko Gobernua) inolako kudeaketa-lanik testu bategin hori jendaurrean jar dadin?

Erantzuna:

Jendaurrean jartzeari buruzko erabakia Nekazaritza, Arrantza, Elikadura eta Ingurumen Ministerioarena da. Eska liteke, baina ez litzateke loteslea izanen. Horretarako aldaketa guztiak jasoko lituzkeen dokumentua jaso beharko litzateke, eta hura baloratu.

Egindako galdera:

Konfirmatu al dezake Landa Garapeneko, Ingurumeneko eta Toki Administrazioko Departamentuak testu bategin hori jendaurrean jarriko dela?

Erantzuna:

Ingurumen-inpaktuaren ebaluazioaren espedientearen izapidetzea jarraitzeko moduari buruzko erabakiak Nekazaritza, Arrantza, Elikadura eta Ingurumen Ministerioak hartu behar ditu, behin eskatutako dokumentazio guztia jasota.

Madrilen izandako koordinazio-bileran, Nafarroako Gobernuak eskatuta (2016-09-22), gai hau aipatu zen, baina oraingoz ez dugu ezagutzen Nekazaritza, Arrantza, Elikadura eta Ingurumen Ministerioaren erabakia.

Hori guztia jakinarazten dizut Nafarroako Parlamentuko Erregelamenduaren 192. artikulua betetzeko.

Iruñean, 2017ko martxoaren 17an

Landa Garapeneko, Ingurumeneko eta Toki Administrazioko kontseilaria: Isabel Elizalde Arretxea

